ΥΜΝΟΙ ΤΡΙΩΔΙΟΥ ΚΑΙ ΑΛΛΟΙ ΚΑΤΑΝΥΚΤΙΚΟΙ
Ἦχος πλ. δ΄
1. Τῆς μετανοίας ἄνοιξόν μοι πύλας, Ζωοδότα· ὀρθρίζει γάρ τό πνεῦμά μου πρός ναόν τόν ἅγιόν σου, ναόν φέρον τοῦ σώματος ὅλον ἐσπιλωμένον· ἀλλ᾿ ὡς οἰκτίρμων κάθαρον εὐσπλάγχνῳ σου ἐλέει.

2. Τῆς σωτηρίας εὔθυνόν μοι τρίβους, Θεοτόκε· αἰσχραῖς γάρ κατερρύπωσα τήν ψυχήν μου ἁμαρτίαις, ὡς ραθύμως τόν βίον μου ὅλον ἐκδαπανήσας· ταῖς σαῖς πρεσβείαις ρῦσαί με πάσης ἀκαθαρσίας.

Ἦχος δ΄(Ἐπεφάνης σήμερον)
3. Φαρισαίου φύγωμεν ὑψηγορίαν καί τελώνου μάθωμεν τό ταπεινόν ἐν στεναγμοῖς, πρός τόν Σωτῆρα κραυγάζοντες· ἵλαθι, μόνε ἡμῖν εὐδιάλλακτε.

Ἦχος γ΄(Ἡ Παρθένος σήμερον)
4. Τῆς πατρῴας δόξης σου ἀποσκιρτήσας ἀφρόνως, ἐν κακοῖς ἐσκόρπισα ὅν μοι παρέδωκας πλοῦτον· ὅθεν σοι τήν τοῦ ἀσώτου φωνήν κραυγάζω· Ἥμαρτον ἐνώπιόν σου, Πάτερ οἰκτίρμον· δέξαι με μετανοοῦντα καί ποίησόν με ὡς ἕνα τῶν μισθίων σου.

Ἦχος α΄(Τόν τάφον σου Σωτήρ)

5. Ἀγκάλας πατρικάς διανοῖξαί μοι σπεῦσον· ἀσώτως τόν ἐμόν κατηνάλωσα βίον· εἰς πλοῦτον ἀδαπάνητον ἀφορῶν τοῦ ἐλέους Σου. Νῦν πτωχεύουσαν μή ὑπερίδῃς καρδίαν· σοί γάρ, Κύριε, ἐν κατανύξει κραυγάζω· Ἥμαρτον, σῶσόν με. 
(Στιχηρά Ἑσπερ. Σαββ. Τυρινῆς)

6. Τό βῆμά σου φρικτόν καί ἡ κρίσις δικαία· τά ἔργα μου δεινά, ἀλλ᾿ αὐτός, Ἐλεῆμον, προφθάσας με διάσωσον καί κολάσεως λύτρωσαι· ρῦσαι, Δέσποτα, τῆς τῶν ἐρίφων μερίδος, καί ἀξίωσον ἐκ δεξιῶν σού με στῆναι, Κριτά δικαιότατε.

Ἦχος πλ.β΄(Ὅλην ἀποθέμενοι)

7.  Βίβλοι ἀνοιγήσονται, φανερωθήσονται πράξεις, ἀνθρώπων ἐπίπροσθεν, τοῦ ἀστέκτου Βήματος· διηχήσει δέ, ἡ κοιλάς ἅπασα φοβερῷ βρύγματι, τοῦ κλαυθμῶνος, πάντας βλέπουσα τούς ἁμαρτήσαντας, ταῖς αἰωνιζούσαις κολάσεσι, τῇ δικαίᾳ σου, παραπεμπομένους, καί ἄπρακτα, κλαίοντας Οίκτίρμον· διό σέ δυσωποῦμεν ἀγαθέ· Φεῖσαι ἡμῶν τῶν ὑμνούντων σε,μόνε Πολυέλεε.

8.  Ἠχήσουσι σάλπιγγες, καί κενωθήσονται τάφοι, καί ἐξαναστήσεται, τῶν ἀνθρώπων τρέμουσα, φύσις ἅπασα· οἱ καλά πράξαντες ἐν χαρᾷ χαίρουσι, προσδοκῶντες μισθόν λήψεσθαι· οἱ ἁμαρτήσαντες, τρέμουσι δεινῶς ὀλολύζοντες, εἰς κόλασιν πεμπόμενοι, καί τῶν ἐκλεκτῶν χωριζόμενοι. Κύριε τῆς δόξης, οἰκτείρησον ἡμᾶς ὡς ἀγαθός, καί τῆς μερίδος ἀξίωσον, τῶν ἠγαπηκότων σε.
9. Παράδεισε πάντιμε, τό ὡραιότατον κάλλος, θεόκτιστον σκήνωμα, εὐφροσύνη ἄληκτε καί ἀπόλαυσις, δόξα τῶν δικαίων, προφητῶν τερπνότης καί ἁγίων οἰκητήριον, ἤχῳ τῶν φύλλων σου Πλάστην τόν τῶν ὅλων ἱκέτευε τάς πύλας ὑπανοῖξαί μοι, ἅς τῇ παραβάσει ἀπέκλεισα καί ἀξιωθῆναι τοῦ ξύλου τῆς ζωῆς μεταλαβεῖν καί τῆς χαρᾶς, ἧς τό πρότερον ἐν σοί κατετρύφησα.
10. Κύριε τῶν δυνάμεων, μεθ᾿ ἡμῶν γενοῦ· ἄλλον γάρ ἐκτός Σου βοηθόν ἐν θλίψεσιν οὐκ ἔχομεν. Κύριε τῶν δυνάμεων, ἐλέησον ἡμᾶς.

11. Ἤθελον δάκρυσιν ἐξαλεῖψαι τῶν ἐμῶν πταισμάτων, Κύριε, τό χειρόγραφον καί τό ὑπόλοιπον τῆς ζωῆς μου διά μετανοίας εὐαρεστῆσαί σοι ἀλλ’ ὁ ἐχθρός ἀπατᾶ με καί πολεμεῖ τήν ψυχήν μου. Κύριε, πρίν εἰς τέλος ἀπόλωμαι σῶσόν με.

12. Τίς γάρ χειμαζόμενος καί προστρέχων τῷ λιμένι τούτῳ οὐ διασώζεται, τίς δέ ὀδυνώμενος καί προσπίπτων τῷ ἰατρείῳ τούτῳ οὐ θεραπεύεται· δημιουργέ τῶν ἁπάντων καί ἰατρέ τῶν νοσούντων, Κύριε, πρίν εἰς τέλος ἀπόλωμαι σῶσόν με.
13. Χαίροις ὁ ζωηφόρος Σταυρός, τῆς εὐσεβείας τό ἀήττητον τρόπαιον, ἡ θύρα τοῦ Παραδείσου, ὁ τῶν πιστῶν στηριγμός, τό τῆς Ἐκκλησίας περιτείχισμα· δι’ οὗ ἐξηφάνισται ἡ φθορά  καί κατήργηται, καί κατεπόθη τοῦ θανάτου ἡ δύναμις, καί ὑψώθημεν ἀπό γῆς πρός οὐράνια. Ὅπλον ἀκαταμάχητον, δαιμόνων ἀντίπαλε, δόξα μαρτύρων, ὁσίων, ὡς ἀληθῶς ἐγκαλλώπισμα, λιμήν σωτηρίας, ὁ δωρούμενος τῷ κόσμῳ τό μέγα ἔλεος.
14. Σταυρός, ὁ φύλαξ πάσης τῆς οἰκουμένης· Σταυρός, ἡ ὡραιότης τῆς Ἐκκλησίας· Σταυρός, βασιλέων τό κραταίωμα· Σταυρός, πιστῶν τό στήριγμα· Σταυρός, ἀγγέλων ἡ δόξα καί τῶν δαιμόνων τό τραῦμα.
15. Δός μοι μετανοίας λογισμόν, δός καί κατανύξεως πόθον τῇ ταπεινῇ μου ψυχῇ, ἔγειρον ἐξ ὕπνου με δεινῆς πορώσεως καί τό σκότος ἀπέλασον τό τῆς ραθυμίας καί τῆς ἀπογνώσεως λῦσον τήν ζόφωσιν. Ὅπως ἀνανείψας ὁ τάλας σοί προσκοληθήσομαι Λόγε καί σοῦ τοῖς θελήμασι πορεύσομαι.

16. Ἐν θαλάσσῃ με πλέοντα, ἐν ὁδῷ με βαδίζοντα, ἐν νυκτί καθεύδοντα περιφρούρησον, ἐπαγρυπνοῦντα χαρίτωσον τόν νοῦν μου, Πανάμωμε, καί ἀξίωσον ποιεῖν τοῦ Κυρίου τό θέλημα· ὅπως εὕροιμι ἐν ἡμέρᾳ τῆς δίκης τῶν ἐν βίῳ πεπραγμένων μοι τήν λύσιν, ὁ προσφυγών ἐν τῇ σκέπῃ σου.
Ἤχος πλ. δ’ (Ἁρματηλάτην Φαραώ)
17. Τῆς μετανοίας, Ἰησοῦ Φιλάνθρωπε, πύλας μοι ἄνοιξον,καί εἰσελθών πίστει, ἐξομολογήσομαι τά κρύφιά μου πταίσματα τάς πολλάς ἁμαρτίας καί λήψομαι τήν συγχώρησιν, οἶδα γάρ τήν σήν ἀγαθότητα. 
18. Ὑποβολαῖς τοῦ πονηροῦ ἐξέλκομαι καί δελεάζομαι, καί τήν ψυχήν πάσαις ἡδοναῖς τοῦ σώματος, μολύνω ὁ ταλαίπωρος καί τολμῶν σοι προσπίπτω, διόρθωσαί με, φιλάνθρωπε, καί τῷ σῷ ἐλέει οἰκτείρησον.
19. Χεῖρας πολλοῖς μεμολυσμένας πάθεσι καί χείλη ἄδικα, καί πονηροῖς λόγοις γλῶσσαν περιπίπτουσαν, ἀποτολμῶν εἰς δέησιν, συγκινῶ σοι Παρθένε, οἰκτείρισόν με τόν ἄθλιον καί τῷ φωτισμῷ σου καταύγασον.
Πλ. δ’ (Οὐρανίας ἁψῖδος)
20. Καθ’ ἡμέραν τοῖς χείρω φρενοβλαβῶς Δέσποτα, ὁ ἐσκοτισμένος προκόπτων μένω ἀναίσθητος παραπικραίνων σε τόν συμπαθῆ μου Δεσπότην, ἀλλά τῷ συνήθει σου ἐλέει σῶσον με.

21. Τάς μέν χεῖρας ἐπαίρω πρός οὐρανόν πάντοτε, τόν δέ λογισμόν εἰς τά πάθη ἔχω ῥεμβόμενον καί ἐπί πλεῖόν σε παραπικραίνω ὁ ἄφρων· Δέσποτα φιλάνθρωπε, δός μοι διόρθωσιν.
22. Πονηραῖς ἐργασίαις καί βλαβεροῖς πάθεσιν καί ἐσκοτισμέναις ἐννοίαις τόν νοῦν προσήλωσα· Κύριε εὔσπλαχνε, ἴδε τήν θλίψιν μου, ἴδε, καί μή ὑπερίδῃς με κλυδωνιζόμενον.
23. Τῶν ἀκαθάρτων λογισμῶν μου τά πλήθη καί τῶν ἀτόπων ἐννοιῶν τάς νιφάδας τίς ἐξειπεῖν δυνήσεται, Πανάμωμε, τάς ἐπαναστάσεις δέ τῶν ἀσάρκων ἐχθρῶν μου τίς ἐκδιηγήσεται καί τήν τούτων κακία ἀλλά τῇ σῇ πρεσβείᾳ, ἀγαθή, τούτων μοι πάντων τήν λύτρωσιν δώρησε.

(Tόν συνάναρχον)

24.  Χαῖρε πύλη Κυρίου ἡ ἀδιόδευτος, χαῖρε τεῖχος καί σκέπη τῶν προστρεχόντων  εἰς σέ, χαῖρε ἀχείμαστε λιμήν καί ἀπειρόγαμε, ἡ τεκοῦσα ἐν σαρκί τόν ποιητήν σου καί Θεόν, πρεσβεύουσα μή ἐλλίπης, ὑπέρ τῶν ἀνυμνούντων καί προσκυνούντων τόν τόκον σου.

(Tόν τάφον σου Σωτήρ)

25. Ἀνύμφευτε ἁγνή Θεοτόκε Παρθένε, ἡ μόνη τῶν πιστῶν, προστασία καί σκέπη, κινδύνων καί θλίψεων καί δεινῶν περιστάσεων, πάντας λύτρωσαι, τούς ἐπί σοί τάς ἐλπίδας, κόρη ἔχοντας καί τάς ψυχάς ἡμῶν σῶσον, ταῖς θείας πρεσβείαις σου.

(Ἐπεφάνης σήμερον)

26. Ἰησοῦ γλυκύτατε, τό φῶς τοῦ κόσμου, τῆς ψυχῆς μου φώτισον τούς ὀφθαλμούς, Υἱέ Θεοῦ, τῇ θεαυγεῖ σου λαμπρότητι, ἵνα ὑμνῶ Σε, τό φῶς τό ἀνέσπερον.

27. Ἰησοῦ γλυκύτατε, ψυχῆς ἐμῆς θυμηδία, Ἰησοῦ ἡ κάθαρσις τοῦ νοός μου, Δέσποτα πολυέλεε, Ἰησοῦ σῶσόν με, Ἰησοῦ Σωτήρ μου, Ἰησοῦ μου παντοδύναμε, μή καταλίπης με, Σῶτερ Ἰησοῦ με ἐλέησον, καί λύτρωσαι κολάσεως πάσης Ἰησοῦ καί ἀξίωσον, τῆς τῶν σωζομένων μερίδος Ἰησοῦ μου τῷ χορῷ τῶν ἐκλεκτῶν σου μέ σύνταξον, Ἰησοῦ φιλάνθρωπε.

28. Πάτερ παντοκράτορ Δημιουργέ, ἄρχων τῆς εἰρήνης, τῆς συνέσεως χορηγέ, ἱκετεύομέν Σε, κατάπαυσον πολέμους καί δώρισε εἰρήνην, μόνε Φιλάνθρωπε.
29. Εὐλογήσω τόν Κύριον ἐν παντί καιρῷ, διαπαντός ἡ αἴνεσις αὐτοῦ ἐν τῷ στόματί μου. Ἐν τῷ Κυρίῳ ἐπαινεθήσεται ἡ ψυχή μου· ἀκουσάτωσαν πρᾳεῖς καί εὐφρανθήτωσαν. Μεγαλύνατε τόν Κύριον σύν ἐμοί, καί ὑψώσωμεν τό ὄνομα αὐτοῦ ἐπί τό αὐτό. Ἀλληλούια. Ἐξεζήτησα τόν Κύριον καί ἐπήκουσέ μου καί ἐκ πασῶν τῶν θλίψεών μου ἐρρύσατό με. Προσέλθετε πρός αὐτόν καί φωτίσθητε, καί τά πρόσωπα ἡμῶν οὐ μή καταισχυνθῇ. Οὗτως ὁ πτωχός ἐκέκραξε, καί ὁ Κύριος εἰσήκουσεν αὐτοῦ καί ἐκ πασῶν τῶν θλίψεων αὐτοῦ ἔσωσεν αὐτόν. Παρεμβαλεῖ ἄγγελος Κυρίου κύκλῳ τῶν φοβουμένων αὐτόν καί ρύσεται αὐτούς. Γεύσασθε καί ἴδετε ὅτι χρηστός ὁ Κύριος· μακάριος ἀνήρ, ὅς ἐλπίζει ἐπ’ αὐτόν.
30. Τί ἀνταποδώσωμεν τῷ Κυρίῳ περί πάντων, ὧν ἀνταπέδωκεν ἡμῖν; Δι’ ἡμᾶς Θεός ἐν ἀνθρώποις· διά τήν καταφθαρεῖσαν φύσιν ὁ Λόγος σάρξ ἐγένετο καί ἐσκήνωσεν ἐν ἡμῖν· πρός τούς ἀχαρίστους ὁ εὐεργέτης· πρός τούς αἰχμαλώτους ὁ ἐλευθερωτής· πρός τούς ἐν σκότει καθημένους ὁ ἥλιος τῆς δικαιοσύνης· ἐπί τόν Σταυρόν ὁ ἀπαθής· ἐπί τόν ᾃδην τὀ φῶς· ἐπί τόν θάνατον ἡ ζωή· ἡ ἀνάστασις διά τούς πεσόντας· πρός ὅν βοήσωμεν· ὁ Θεός ἡμῶν, δόξα σοι.

